Sinopsis Biografi Tuanku Bainun Canselor Pendidik

DYMM Raja Permaisuri Perak Tuanku Bainun bte Mohd. Ali telah diputerikan di Georgetown, Pulau Pinang pada 7 November 1932. DYMM Tuanku menerima pendidikan rendah dan menengah di Saint George’s Girls School, Jalan Northam. Pada tahun 1952, Tuanku telah terpilih untuk mengikuti kursus perguruan di Malayan Teacher’s Training College (MTTC), Kirkby, Liverpool, England. Baginda dan 149 pelajar daripada berbilang bangsa, merupakan kumpulan kedua bertolak ke England dengan pesawat kargo tentera yang telah diubahsuai.
Baginda telah tiba di Lapangan Terbang Heathrow, London dan disambut oleh sekumpulan pelajar Malaya termasuk YM Raja Azlan Shah, penuntut undang-undang di Universiti Nottingham. Pertemuan dan perkenalan mereka berdua di lapangan terbang itumembenihkan bibit cinta pandang pertama yang berakhir dengan perkahwinan pada tahun 1955. Baginda telah dikurniakan dengan dua orang putera dan tiga orang puteri.
Semasa belajr di Kolej Kirkby, DYMM Tuanku Bainun merupakan pelajar yang syumul atau “all-rounder”. Baginda menamatkan pengajian di Kolej Kirkby pada tahun 1954 dan kembali ke Pulau Pinang untuk menjadi guru di St George’s Girls School. Pada tahun 1956, baginda berpindah mengikut suami dan mengajar di beberapa buah sekolah. Antaranya  Sekolah Batu Road, Sekolah King George V di Seremban,  Sekolah Sultan Mahmud di Raub,  Sekolah King Edward Ke-VII di Taiping, Sekolah Raja Perempuan di Ipoh dan Sekolah Perempuan Methodis di Kuantan.
Pada tahun 1960 sehingga tahun 1962, DYMM Tuanku mengambil cuti rehat tanpa gaji selepas melahirkan anak bongsu yang kelima. Pada tahun 1963, baginda kembali ke Kuala Lumpur dan mengajar di sekolah Seri Ampang, Jalan Ampang. Baginda mengajar di sekolah ini selama 16 tahun.

Pada tahun 1979, DYMM Tuanku memegang jawatan Penolong Kanan Sekolah telah memohon untuk bersara awal setelah 22 tahun berkhidmat dalam bidang pendidikan. Baginda ingin menumpukan sepenuh perhatian kepada keluarga dan suami, YM Raja Azlan Shah yang pada ketika itu telah dilantik ke jawatan Hakim Besar Malaya.
Setelah Raja Muda Perak DYTM Raja Azlan Shah menaiki takhta Kesultanan Perak pada tahun 1984, DYMM Tuanku Bainun dimasyhurkan sebagai Raja Permaisuri Perak. Pada tahun 1989, DYMM Paduka Seri Sultan Perak dipilih dan ditabalkan oleh Majlis Raja-Raja Melayu sebagai DYMM Seri Paduka Baginda Yang Di-Pertuan Agong kesembilan, dan DYMM Tuanku Bainun turut ditabalkan sebagai DYMM Permaisuri Agong. Setelah tamat tempoh bersemayam lima tahun di Istana Negara, pada tahun 1933 baginda berdua kembali ke negeri Perak Darul Ridzuan.
Universiti Pendidikan Sultan Idris ditubuhkan pada 2 Mei 1997 dan DYMM Tuanku Bainun dimasyhurkan sebagai Canselor UPSI pada 1999. Berdasarkan pengalaman baginda selama 22 tahun sebagai pendidik, perlantikan Baginda sebagai Canselor sebuah universiti pendidikan amat tepat dan wajar. Sebagai bekas pendidik, baginda amat prihatin terhadap isu-isu pendidikan.
Hobi baginda pada masa lapang ialah membaca, menanam pokok bunga dan bermain golf. Baginda amat prihatin tentang isu wanita dan sosial, menjadi penaung kepada Persatuan Wanita Perak, Pandu Puteri dan persatuan anak yatim.

